
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
২৪
সেক্সপিয়র।



 মঠাধিকারিণী ক্রমে এদ্রিয়ানার চরিত্রের বৃত্তান্ত তাহার প্রমুখাৎ শ্রবণ করিয়া পরে সুমিষ্ট বাক্যে স্নেহ প্রদর্শন পুরঃসর কহিলেন তবে তুমিই অনুক্ষণ উত্ত্যক্ত করিয়া পতিকে ক্ষিপ্ত করিয়াছ, কেননা প্রেয়সী দ্রোহকারিণী হইলে তদীয় দন্ত ক্ষিপ্ত কুক্কুরের দশনাপেক্ষা বিষাল হয়। আমার অনুমান হইতেছে নিরন্তর ত্বৎকৃত নিদ্রা ব্যাঘাতে তোমার পতির মস্তিষ্ক বিকৃত হইয়াছে, তুমি ভোজন সময়ে তাহাকে উদ্বিগ্ন করিতে, উদ্বেগাবস্থায় আহার করিলে পরিপাক হয় না, সর্ব্বদা তদ্রূপে ভোজন করিলে পীড়া জন্মিবার অসম্ভাবনা কি? অপর আত্মমুখে এই ব্যক্ত করিলে তাহাকে পরিষদ মধ্যেও ইঙ্গিত বাক্যে নিরানন্দ করিতে, আমোদ প্রমোদের সময় চিত্তে ঔদাস্য জন্মিলে অতিশয় বিকার হয়, অতএব স্পষ্ট প্রতীতি হইল তুমিই সর্ব্বদা উত্ত্যক্ত করিয়া স্বামিকে ক্ষিপ্ত করিয়াছ।

 এদ্রিয়ানার ভগিনী লুসিয়ানা সহোদরার অপরাধ মার্জ্জনার্থ মঠাধিকারিণীর সন্নিধানে অনেক প্রকার হেতুবাদ কহিল এবং মিষ্ট বচলে নিবেদন করিল স্বামী স্ত্রী জনের পরম গুরু, আমার অগ্রজা পতি প্রতি কদাপি পরুষ ভাষা প্রয়োগ করেন নাই, তদনন্তর তাহাকে সম্বোধন করিয়া কহিল ভগিনি এতাদৃশ অপবাদে নীরব থাক কেন? উত্তর কর না। কিন্তু বর্ষীয়সী এদ্রিয়ানার দোষ এবম্প্রকারে সপ্রমাণ করিয়া দিলেন যে সে কেবল এতাবন্মাত্র প্রতিবচন প্রদান করিতে সমর্থ হইল আমি আত্মবচনেই অনুযোজ্যা হইলাম।

 এদ্রিয়ানা যদিও স্বীয় অসদাচরণে সলজ্জা হইল, তথাপি পতির উদ্ধার নিমিত্ত সাতিশয় ব্যর্থতা সহকারে যত্ন করিতে লাগিল, কিন্তু মঠাধিকারিণী কাহাকেও মন্দিরাভ্যন্তরে প্রবেশ করিতে দিলেন না এবং শরণাপন্ন আন্তিফোলস্কেও বহির্গত করিলেন না বরং তাহার আরোগ্যার্থ চিকিৎসা করাইতে মানস করিলেন, একারণ তাহাদিগকে অন্তর করিয়া দিয়া স্বয়ং মঠ মধ্যে প্রবেশ পুরঃসর দ্বারাবরোধ করণের আদেশ দিলেন।

				 এই পাতা শেষ সম্পাদিত হয়েছে ০৬:২৫টার সময়, ২৯ ডিসেম্বর ২০২১ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

